
erffgenaeme, alles om redenen ende versoecken wille, hen luyder

testanten te beyder syden hyertoe moverende ende porrende, soe sy

seyden.

Behoudelick ende welverstaende nogtans dat de lancxt levende van

hen beyden gehouden sal wesen heur luyder kinderen dye sy tegen-

woerdelick by den anderen geprocreert hebben ende noch procreeren

sullen 't onderhouden ende 't alimenteeren in eeten, drincken, clee-

deren ende alle anderen noeddruften, mitsgaders ter schole houden

gaen ende voirts eerlick op te voeden tot haeren mondigen jaere toe

geduyrende ende daer en boven elck kindt, coemende by wille ende

consente van de lancxtlevende tot houwelicken ofte andere staeten

uyt te reycken een gerechte portie ende gedeelte van de somme van

twee en veertich hondert carolus guldens tot veertich grooten vlaems

't stuck aen gelt, lant ende renten, sulcx die alsdan in den boedel

voirsz. gecoemen sullen wesen, mitsgaders alle de cleederen, cley-

noodyen ende juweelen tot dcs eerst overledens lyve behoert hebbende,

alle 't welck de lancxtlevende de voirsz. kinderen stracx naer dcs

overleyden van de eerst stervende der testanten voirsz. sal moeten

verseeckeren op 't huys ende erff, daer deselve testanten als nu

innewoenende syn ende oeck mede op acht morgen landts leggende

aen de Cleywegh gemeen leggende met Griete Jansdochter ,suster

van de testatrice voirsz.

Assignerende deselve kinderen met hen alien de voersz. somme

van twee en veertich hondert carolus guldens, mette cleederen,


